
Faleminderit shumë. Blagodaram mnogu.  Faleminderit ministër Konjanovski, rektor, kolegë, 

miq të mi. Është kënaqësi të jem prap këtu në Univerzitetin Shtetëror të Tetovës në këtë ditë të 

bukur pranvere. Dua së pari, t’i shpreh urimet e mija për popullin e Maqedonisë për zgjedhjet e 

suksesshme dhe dua poashtu të uroj kryetarin e ri të komunës së Tetovës, Sadi Bexheti, të 

faleminderoj atë dhe kundërkandidatin e tij, ish kryetarin e komunës Hazbi Lika, për garën e 

mirë dhe që solli një ditë zgjedhore të qetë dhe paqësore. Për të gjithë kandidatët në këto 

zgjedhje gara ishte e vështirë, por tash kur puna e vështirë e qeverisjes mund të fillojë, besoj se 

ky eveniment është në një kohë të qëlluar dhe diskutimi ynë sot është një mënyrë e rëndësishme 

për të filluar pranverën pas-zgjedhore.     

 

Vetëm para disa ditësh, derisa ne këtu në Maqedoni ishim të fokusuar në zgjedhjet shumë të 

rëndësishme, liderët e kombeve anëtare të NATOs u mblodhën në Strazbur për të festuar 60 

vjetorin e Traktatit të Vashingtonit, dokumentin që paraqet krijimin e Traktatit të Organizatës 

Veri Atlantike. Në 4 prill, 1949, 12 kombe nënshkruan traktatin duke i bashkuar ata në Aleancën 

historikisht më të fuqishme, e bazuar në vlera të përbashkëta dhe principin themelor të sigurisë të 

përbashkët: sulmi ndaj njërit është sulm ndaj të gjithëve.    

 

NATO, sigurisht është më shume se reformë ushtarake dhe mbrojtje e përbashkët. NATO është 

një aleancë politike dhe civile e bazuar në vlerat e thelbit të mardhënieve transatlantike dhe 

arkiteturës të sigurisë evropiane.  

 

Tash Aleanca ka 28 kombe, duke përfshirë këtu edhe dy anëtarët më të rinj, dhe dua të uroj 

Shqipërinë dhe Kroacinë që u bënë anëtarët më të rinj të Traktatit të Organizatës Veri Atlantike. 

Në samitin e Strazburit, Presidenti Obama publikisht e përsëriti mbështetjen tonë për anëtarsimin 

e Maqedonisë në NATO. T’ju përkujtoj në atë që ai tha, dhe po citoj: ”pres ditën kur do të mund 

t'i dëshirojmë mirëseardhje Maqedonisë në Aleancë. Dera e antarsimit do të mbetet e hapur për 

vendet tjera të cilat i përmbushin standardet e NATO-s dhe mund të japin kontributin e tyre për 

sigurinë e përbashkët.”  Dhe nga komunikeja e lëshuar nga NATO: “Në përputhje me Nenin 10, 

të Traktatit të Vashingtonit, dera e NATO-s do të mbetet e hapur për të gjitha demokracitë 

evropiane të cilat indentifikohen me vlerat e Aleancës sonë, të cilit duan dhe munden të marrin 

përgjegjësitë dhe obligimet e anëtarsimit dhe pranimi i të cilave do të kontribuonte në sigurinë e 

përbashkët dhe stabilitetin.” Ato përgjegjësi, sigurisht që kërkojnë angazhim, veprim, e jo vetëm 

fjalë. Komunikeja nga të gjithë anëtarët e NATO-s e përsëriti marëveshjen e arritur në samitin e 

Bukureshtit për t’i bërë ftesë Maqedonisë menjëherë pasi që të arrihet zgjedhje e pranueshme për 

të dy palët për çështjen e emrit, duket thirur për një përpjekje sa më intensive për të arritur atë 

qëllim. NATO u zotua që të vazhdojë me mbështetjen dhe ndihmën në përpjekjet e qeverisë të 

këtij vendi për reformat dhe e mirëpriti vendimin e fundit të Maqedonisë  që të shtojë kontributin 

e saj për forcat ISAF në Afganistan.  

 



 

 

Të shtunën në Strazbur të gjithë aleatët e konfirmuan këtë angazhim.  Shtetet e Bashkuara 

gëzohen për këtë.  Mirëpo samiti i Strasburit poashtu shërben si përkujtim se kaloi edhe një vit 

pa u zgjidhur çështja e emrit.  Ne e dijmë se nuk është e lehtë.  Mirëpo është humbur shumë 

kohë, ndërsa janë bërë përpjekje të mëdha nacionale dhe është harxhuar enerxhi diplomatike. 

 

Ne besojmë se çështja mund të zgjidhet, dhe tani që zgjedhjet në Maqedoni mbaruan e nxisim 

qeverinë dhe presidentin e ri, Gjorge Ivanov, me të cilin u takova  dje dhe i urova për fitoren, të 

ripërtrin angazhimin e Maqedonisë për ulje në tavolinë për negociata sa më shpejt dhe duke patur 

parasysh interesat e këtij vendi dhe të gjithë qytetarëve të saj.  Kuptohet se ne kemi përcjellur 

porosinë e njejtë edhe në Greqi, nëpërmjet të kolegëve të mi në Athinë.   

 

Ky është edhe 10-vjetori i fushatës së NATOs për dhënie fund të pastrimit etnik në Kosovë.  Sot 

Kosova, vetëm disa kilometra prej këtu, qëndron si shtet i pavarur.  Dëshirojmë të urojmë 

Maqedoninë për vendimin e vitit të kaluar për të njohur Kosovën, dhe presim se së shpejti do të 

vendosen marrëdhënie të plota diplomatike mes dy vendeve.  Qasja konstruktive e Maqedonisë 

për stabilitetin rajonal ka qenë faktor i fuqishëm i stabilitetit në Ballkan. 

 

Dëshiroj t’ju përkujtoj çka tha presidenti Obama para disa ditësh gjatë vizitës në Pragë, në 

kapacitetin e Çekisë si presidente aktuale e Unionit Evropian.  Presidenti ynë tha: “Jemi këtu sot 

në Evropë, në Republikën e Çekisë, për aryse se mjaft njerëz injoruan zërat që thonin se bota nuk 

mund të ndryshon.  Jemi këtu sot për shkak të njerëzve të guximshëm që ngritën zërin dhe 

rrezikuan…” Siç tha presidenti Obama, ai po flitte prej qendrës të një Evrope të qetë, të bashkuar 

dhe të lirë, “për aryse se njerëzit e rëndomtë besonin se dallimet mund të tejkalohen edhepse 

liderët e tyre nuk besonin në atë”.  Ai foli për atë se si të gjithë ne në Aleancën Transatlantike 

ndajmë një histori të përbashkët, se si kjo gjeneratë- gjenerata jonë- përfshirë gjeneratat e 

studentëve të këtij institucioni “nuk mund të rijmë të qetë.  Edhe ne kemi vendime për të marrë.  

Derisa bota po bëhet më pak e ndarë, ajo bëhet më shumë e ndërlidhur”.   

 

Asnjë sfidë nuk mund të tejkalohet shpejtë dhe lehtë, mirëpo sfidat kërkojnë që të dëgjojmë njëri 

tjetrin dhe të bashkëpunojmë, të fokusohemi në interesat e përbashkëta e jo në dallimet, dhe të 

riafirmojmë vlerat e përbashkëta.  Përkatësisht kjo është fryma e NATO-s. 

 

Sot Aleanca gjendet në rrethana të ndryshme dhe ballafaqohet me kërcënim të vazhdueshëm nga 

Talibanët dhe al-Kaeda në Afganistan. 

 

Rreziku është i madh.  Siç tha sekretarja Klinton  para pak kohe: “Mossuksesi ynë për të sjellur 

paqë dhe progres në Afganistan do të ishte ndalesë jo vetëm për popullin e atij vendi, por për të 

gjithë aktivitetin kolektiv në interes të sigurisë kolektive.  Nga ana tjetër, suksesi ynë jo vetëm që 

do të sjellte dobi për Afganistanin, Pakistanin dhe rajonin, por njëkohësisht do të krijonte bazë 

për diplomaci të re të mbështetur më partneritet dhe të themeluar në interesa të përbashkëta”.   

Dhe vetëm para disa ditësh presidenti Obama tha:  “Misioni i NATO-s në Afganistan është tejet i 

rëndësishëm për sigurinë e popujve në të dy anët e Atlantikut.  Ne kemi si qëllim terroristët e 



njejtë të cilët sulmuan prej Nju Jorku në Londër, dhe e ndihmojmë popullin afgan të mer 

përgjegjësi për ardhmërinë e vet.”   

 

Maqedonia është një partner i çmuar në këto interesa të përbashkëta në Afganistan dhe në botë. 

Ushtria  e Maqedonisë me kontributin e saj me mbi 160 trupa qëndron me të Aleancës në 

Afganistan, dhe ministri Konjanovski më ka thënë se vendi juaj është i përgatitur të dërgojë më 

shumë ushtarë për të ndihmuar në këtë angazhim të rëndësishëm. Ne gjithmonë do t’i jemi 

mirënjohës gjithë popullit të Maqedonisë për këtë.  

 

Sot, kombet e Aleancës - në të vërtetë, vendet anembanë botës - përballen me një krizë financiare 

dhe ekonomike çfarë nuk kemi parë për tetë dekada.  Siguria ekonomike është pjesë e sigurisë 

globale të shekullit 21.  

 

Udhëheqësit e njëzet ekonomive më të mëdha botërore, të "G-20," u takuan javën e kaluar në 

Londër dhe  ranë dakord që të marrin hapa konkrete për të drejtuar sistemin finasiar botëror dhe 

për të aktivizuar të gjitha ekonomitë tona.  

 

Pas samitit të G-20, presidenti Obama theksoi ndërlidhshmërinë e ekonomive tona. Ai tha, "Në 

shtëpi, në Shtetet e Bashkuara të Amerikës, unë shpesh kam folur për një epokë të re të 

përgjegjësisë. Dhe unë besoj fuqimisht se kjo epokë nuk duhet të përfundojnë në kufijtë e 

Amerikës. Në një botë që gjithnjë e më shumë është e ndërlidhur, ne të gjithë kemi përgjegjësi 

për të punuar së bashku për të zgjidhur sfidat e përbashkëta”.  he megjithëse ajo do të marrë 

kohë, presidenti Obama shprehu besimin se ne do të rindërtojmë prosperitetin global në qoftë se 

ne veprojmë me qëllim të përbashkët, këmbëngulje, dhe optimizëm që momenti kërkon.   

 

Më vjen keq të them se Maqedonia nuk është imune ndaj efekteve të krizës financiare globale. 

Udhëheqësit tuaj do të duhet të punojnë në drejtim të këtij qëllimi të përbashkët, këmbëngulësi, 

dhe optimizëm të përshtatshëm këtu në shtetin tuaj. Ata do të duhet të punojnë me të tjerët në 

rajon dhe, ndoshta, me institucionet financiare ndërkombëtare si FMN-ja për të siguruar që ju, të 

gjithë qytetarët e Maqedonisë, të qëndroni në bazë të shëndoshë monetare dhe fiskale.  

 

Në gjashtë muajt e mi këtu në Maqedoni, unë kam folur shpesh për nevojën për udhëheqje dhe 

imagjinatë. Kam biseduar për këtë me shokun tim ministrin Konjanovski. Situata ekonomike dhe 

sfidat e sigurisë botërore në shekullin 21-janë të pranishme këtu në Maqedoni. Këtu përfshihet 

çështja e emrit dhe të gjitha këto sfida bëjne thirrje për udhëheqje dhe imagjinatë.  

 

Shtetet e Bashkuara qëndrojnë me popullin e Maqedonisë në përpjekjet e tyre për anëtarësim në 

institucionet Euro-Atlantike. Lidhja jonë bazohet në vlera të përbashkëta - dashuria ndaj lirisë, 

mundësisë dhe barazisë për të gjithë, nevoja për të qenë pjesë e diçkaje më të madhe se vetvetja. 

Lidhja e njejtë,  me të njëjtat vlera solli së bashku 12 vende në Uashington 60 vjet më parë.  

 

Ashtu siç tha presidenti Obama: "Fati i njeriut do të jetë ajo që ne e bëjmë." Andaj le të nderojmë 

të kaluarë duke punuar pë një të ardhme më të mirë. Le ti tejkalojmë ndasitë, ato etnike, 

gjuhësore e politike dhe të ndërtojmë mbi shpresat tona dhe mbi të gjitha ti pranojmë 

përgjegjësitë tona. Faleminderit shumë. 

 


